
SIARAN MEDIA 

PELANCARAN SKIM KWSP UNTUK SURI RUMAH  
(PROGRAM SUKARELA INSENTIF SURI) 

 
 

KUALA LUMPUR, 8 OGOS- YAB Dato’ Seri Dr. Wan Azizah Dr. Wan Ismail, Timbalan 

Perdana Menteri merangkap Menteri Pembangunan Wanita, Keluarga dan Masyarakat, 

dalam ucapannya semasa International Social Security Conference (ISSC) 2018 anjuran 

Kumpulan Wang Simpanan Pekerja (KWSP) telah melancarkan Skim KWSP khusus buat 

golongan suri rumah. Skim KWSP ini dinamakan sebagai Program Sukarela Insentif 

SURI di mana ia merupakan program kerjasama Kerajaan bersama KWSP. 

 

Pelaksanaan Skim KWSP Untuk Suri Rumah telah disenaraikan dalam 10 janji, 100 hari 

pertama pentadbiran Kerajaan Pakatan Harapan bagi mewujudkan jaringan sosial dan 

seterusnya memperkasa hak wanita dan mengiktiraf kepentingan peranan kaum hawa. 

Ini kerana suri rumah turut memainkan peranan menyumbang kepada pembentukan 

sosial masyarakat dan pembangunan negara namun, pengorbanan dan sumbangan 

golongan ini tidak diberikan ganjaran dan perlindungan yang sewajarnya.  

 

Skim ini akan dilaksanakan secara berfasa di mana pelaksanaan fasa pertama adalah 

berbentuk sukarela dengan jumlah caruman minimum RM5 sebulan ke dalam akaun 

KWSP suri rumah. Pelaksanaan skim ini dicadang untuk diperluaskan dengan liputan 

perlindungan keselamatan sosial oleh Pertubuhan Keselamatan Sosial (PERKESO) 

semasa pelaksanaannya di masa akan datang tertakluk kepada kesediaan semua pihak 

yang berkaitan. 

 

Bagi pelaksanaan fasa pertama yang akan berkuatkuasa pada 15 Ogos 2018, kumpulan 

sasar yang akan mendapat manfaat di bawah skim ini adalah semua yang merupakan 

suri rumah kepada Ketua Isi Rumah (KIR), KIR dalam kalangan ibu tunggal, balu dan 

wanita belum berkahwin (bujang) yang berdaftar dalam Sistem e-Kasih kendalian Unit 

Penyelarasan Pelaksanaan (ICU), Jabatan Perdana Menteri sehingga 30 Jun 2018. 

Sistem e-Kasih adalah sistem pangkalan data yang diwujudkan di peringkat nasional 

untuk menyokong perancangan, pelaksanaan dan pemantauan program kemiskinan bagi 

mereka yang berada di dalam kumpulan B40. 

 

Di bawah skim ini, kumpulan sasar yang memenuhi kriteria akan diberikan insentif 

daripada Kerajaan sebanyak RM40 sebulan bagi setiap caruman sukarela dengan jumlah 

minimum RM5 ke akaun KWSP. Jalinan kerjasama Kerajaan bersama KWSP bagi 

pelaksanaan skim ini adalah bagi membolehkan wanita termasuk suri rumah yang tidak 

bekerja mendapat akses kepada keselamatan sosial yang berkualiti dan menyediakan 

tabungan bagi tujuan pelan persaraan yang pada masa ini hanya dinikmati oleh ahli 

KWSP. 

 

### 

Disediakan oleh: 

Unit Komunikasi Korporat  

Kementerian Pembangunan Wanita, Keluarga dan Masyarakat 

Aras 35, Persiaran Perdana 

PUTRAJAYA 

Tel: 03-8323 1088     E-mel: info@kpwkm.gov.my     

 

 


